
JURIDIKSIONIT TË PËRGJITHSHËM TIRANË 

 

 

 

Për dijeni:  PROKURORISË SË PËRGJITHSHME 

Tiranë 

 

 

     

Në Institucionin e Avokatit të Popullit ka paraqitur ankesë i dënuari me burgim A. M., i 

cili pretendon se IEVP-ja Rrogozhinë nuk e ka informuar nëse përfiton ose jo nga Ligji 

Nr. 33/2024 “Për dhënie amnistie”.  

 

Pasi u njohëm me këtë çështje, referuar nenit 13, paragrafi i parë, të Ligjit nr.8485, datë 

04.02.1999 “Për Avokatin e Popullit”, të ndryshuar, nё tё cilin parashikohet se: “Avokati 

i Popullit fillon procedurën e shqyrtimit të çështjes kur vëren ose dyshon se ka ndodhur 

një shkelje e së drejtës, në bazë të ankesës apo të kërkesës së personit të interesuar ose të 

dëmtuar, si dhe me nismën e vet, për raste të veçanta të bëra publike”, vlerësuam se ajo 

pёrmban elemente pёr t’u pranuar pёr shqyrtim nga ana e institucionit tonë.  

 

Për verifikimin e kësaj ankese, kemi kërkuar fillimisht informacion pranë IEVP-së 

Rrogozhinë. 

 

Referuar përgjigjes që kemi marrë nga ky institucion dhe dokumentacionit që na ka vënë 

në dispozicion rezulton se: 

 

Në ngarkim të shtetasit A. M. janë dhënë dy vendime penale, më konkretisht:  

mailto:ap@avokatipopullit.gov.al
http://www.avokatipopullit.gov.al/

1. Me Vendimin nr. 524, datë 08.11.2021, të Gjykatës së Shkallës së Parë Fier, shtetasi 

A. M. është dënuar me 15 vite burgim, për kryerjen e veprës penale të “Vjedhjes me armë”, 

në bashkëpunim, të mbetur në tentativë (të parashikuar në nenet 140, 25 dhe 22 të Kodit 

Penal) dhe për kryerjen e veprës penale të “Mbajtjes pa leje dhe prodhimin e armëve, 

armëve shpërthyese dhe municionit” (të parashikuar në nenin 278/1 të Kodit Penal). Ky 

vendim është lënë në fuqi nga Gjykata e Apelit Vlorë, me Vendimin nr. 144, datë 

27.07.2022. 

 

2. Me Vendimin nr. 287, datë 27.07.2023, të Gjykatës së Shkallës së Parë të Juridiksionit 

të Përgjithshëm Tiranë, është konvertuar dënimi prej 5 vitesh burgim, i dhënë nga Gjykata 

e Shkallës së Parë të Antwerp (në shtetin e Belgjikës), në datën 12.10.2021, për shtetasin 

A. M., duke e dënuar këtë shtetas me 5 vite burgim. Në përmbajtjen e vendimit, pika 22, 

thuhet se: “Faktet penale, për të cilat është dënuar shtetasi shqiptar A. M., nga autoritetet 

e drejtësisë belge, parashikohen si vepra penale dhe nga ligji shqiptar. Kështu, faktet 

penale të cituara në vendimin objekt njohje, konvertohen (përsa i përket cilësimit) sipas 

legjislacionit shqiptar në figurat e veprave penale të “Kanosjes”, “Vjedhjes me dhunë”, 

“Shtrëngim me anë të kanosjes ose dhunës për dhënien e pasurisë” dhe “Heqja e 

paligjshme e lirisë”, të parashikuara nga nenet 84, 139, 109/b/1 dhe 110/2 të Kodit 

Penale, duke qenë pjesë e një organizate kriminale, të parashikuar nga neni 334 i Kodit 

Penal”. Ky vendim ka marrë formë të prerë në datën 25.09.2023, pasi nuk është ankimuar 

nga palët. 

 

Gjykata e Shkallës së Parë Tiranë, me Vendimin Nr. 1412 akti, datë 19.12.2023, ka 

bashkuar dy dënimet e lartpërmenduar, në një të vetëm prej 15 vite burgim.  

 

Në zbatim të vendimit të bashkimit të dënimeve, prokurore E. A., ka nxjerrë në datën 

25.04.2024 urdhrin e ekzekutimit të vendimit penal, ku ngarkohet IEVP-ja të fillojë 

procedurën e verifikimit, nëse i dënuari A. M. plotëson kushtet ligjore për të përfituar 

sipas Ligjit nr.33/2024 “Për dhënie aministie”. Ky Urdhër i është komunikuar Drejtorisë 

së Përgjithshme të Burgjeve, me shkresën Nr. 3403 Prot./E.A., datë 17.05.2024. 

 

IEVP-ja Rrogozhinë, duke u bazuar në Udhëzimin Nr. 4, datë 25.04.2024, “Për zbatimin 

e Ligjit nr. 33/2024 “Për dhënie amnistie”, të Prokurorit të Përgjithshëm, i është drejtuar 

institucionit tuaj me shkresën Nr. 3524 Prot., datë 30.05.2024, ku ka kërkuar të 

konfirmohet nëse duhet të zbatohet amnistia për të dënuarin A. M.  

 

Në vijim të shqyrtimit të kësaj ankese, iu drejtuam institucionit tuaj me shkresën Nr. 

K2/I35-5 Prot., datë 04.11.2024, ku kërkuam të informohemi nëse ishte vlerësuar rasti i 

të dënuarit A. M. dhe nëse ishte sqaruar IEVP-ja Rrogozhinë mbi përfitimin ose jo të të 

dënuarit nga Ligji Nr. 33/2024 “Për dhënie amnistie”. 

Në përgjigjen që na keni kthyer me shkresën Nr. 3403/2 Prot (D.S), datë 11.12.2024, 

thuhet se organi kompetent në bazë të Ligjit Nr.22/2024 “Për dhënie amnistie”, mbi 

përfitimin ose jo të amnistisë, është institucioni i ekzekutimit të vendimit penal.  

 

Vlerësimi i Institucionit të Avokatit të Popullit 

 

Me hyrjen në fuqi në datën 24.04.2024, të Ligjit nr.33/2024 “Për dhënie amnistie”1, 

Institucioni i Avokatit të Popullit ka ndjekur në mënyrë aktive zbatimin me korrektësi dhe 

në kohë të shpejtë të këtij ligji. 

 

Në vijim, jemi njohur gjithashtu dhe me Udhëzimin e Përgjithshëm nr. 4, datë 25.04.2024 

“Për zbatimin e Ligjit nr.33/2024 “Për dhënie amnistie” të Prokurorit të Përgjithshëm, i 

cili përcakton detyrat për prokurorët mbi veprimet që duhet të kryejnë për zbatimin e këtij 

ligji, si dhe për drejtuesit e prokurorive, të cilët duhet të mbikëqyrin zbatimin e Udhëzimit 

dhe të informojnë Prokurorin e Përgjithshëm. 

 

Nga data kur ka hyrë në fuqi Ligji nr.33/2024 “Për dhënie amnistie”, Institucioni i 

Avokatit të Popullit ka trajtuar mjaft ankesa nga të burgosurit lidhur me përfitimin nga 

amnistia. 

 

Tipologjia e ankesave ka qënë e ndryshme, por ankesat më të shumta kanë patur lidhje 

me: vonesat në arsyetimin e vendimit përtej afatit ligjor, ndonëse vendimi është shpallur 

shumë më herët se data 31.03.2024; mosnxjerrja e urdhërit të ekzekutimit të vendimit 

penal nga ana e prokurorit; vonesa të tejzgjatura të procedurave gjyqësore për rastet e 

bashkimit të dënimeve. 

 

Si rezultat i mosveprimit të organeve të drejtësisë brenda afateve të parashikuara në 

legjislacionin penal dhe aktet nënligjore në fuqi, disa të burgosur nuk kanë përfituar nga 

Ligji nr.33/2024 “Për dhënie amnistie”. 

 

Ligji nr. 33/2024 “Për dhënie amnistie”, ka vendosur kritere për amnistimin e vuajtjes së 

dënimit, për personat e dënuar me vendim të formës së prerë brenda datës 31.03.2024, si 

dhe kritere për amnistimin nga ndjekja penale, për veprat penale të kryera deri në datën 

31.03.2024. 

 

Në Ligj nuk përcaktohet se cilët janë institucionet e ngarkura me zbatimin e tij. Për sa i 

përket amnistimit nga ndjekja penale, është e kuptueshme që zbatuesi është prokurori, i 

cili ka në ngarkim çështjen. 

 

Për sa i përket amnistimit të vuajtjes së dënimit, institucionet e ekzekutimit të vendimeve 

penale (IEVP), kanë zbatuar Ligjin nr. 33/2024, duke vendosur vetë nëse plotësohen ose 

                                                 
1 Referuar nenit 8 të Ligjit Nr. 33/2024 “Për dhënie amnistie”, ky ligj hyn në fuqi 15 ditë pas botimit në 

fletoren zyrtare. Ligji është publikuar në Fletoren Zyrtare Nr. 61, të datës 09.04.2024. 

jo kriteret për të përfituar nga amnistia, vetëm për të burgosurit, të cilët kanë qenë të 

dënuar me vendim të formës së prerë brenda datës 31.03.2024 dhe për të cilët kishte dalë 

urdhri i ekzekutimit të vendimit penal para kësaj date. Kjo edhe për arsye se, kohëzgjatja 

tërësore e kryerjes së dënimit, për një shtetas, duke llogaritur edhe qëndrimin në 

paraburgim, përcaktohet në urdhrin e ekzekutimit te vendimit penal, dhe koha e mbetur e 

vuajtjes së dënimit, parashikohet si një nga kriteret për të përfituar nga amnistia. 

 

Meqenëse praktika dëshmoi se, kishte disa raste, për të cilat ishte i nevojshëm sqarimi si 

duhej të veprohej për zbatimin e Ligjit nr. 33/2024, Prokurori i Përgjithshëm nxorri 

Udhëzimin nr. 4, datë 25.04.2024 “Për zbatimin e Ligjit nr.33/2024 “Për dhënie 

amnistie”, i cili gjithashtu nuk jep zgjidhje për të gjitha rastet që kemi marrë në shqyrim, 

për të cilat kemi referuar në Prokurorinë e Përgjithshme me shkresën tonë Nr. K2/I6-5 

Prot., datë 30.10.2024 dhe jemi në pritje të një përgjigje. 

 

Në pikën 3, të nenit 5, të këtij Udhëzimi, prokurorët ngarkohen me detyrën sa më poshtë 

vijon: 

 

“Kur merr dijeni se i dënuari ka për të kryer më shumë se një dënim, prokurori i paraqet 

kërkesë gjykatës për bashkimin e dënimeve. Pas caktimit të dënimit të vetëm, për caktimin 

e kohës së dënimit me burgim për t’u vuajtur, prokurori llogarit përfitimin nga vuajtja 

apo ulja e dënimit, në përputhje me kriteret e përcaktuara dhe në nenet 3, 4 dhe 5 të ligjit 

për amnistinë”. 

 

Ndërsa, për rastin e të burgosurit A. M., kur dënimet e ndryshme janë bashkuar në një të 

vetëm, me një vendim të gjykatës që ka marrë formë të prerë, para hyrjes në fuqi të Ligjit 

nr. 33/2024, dhe urdhri i prokurorit, i ekzekutimit të vendimit penal, ka dalë pas hyrjes në 

fuqi të ligjit, duhet t’i referohemi Kodit të Procedurës Penale, ku në pikën 1, të nenit 465 

(Llogaritja e paraburgimit dhe e dënimeve të shlyera), parashikohet sa më poshtë: 

 

“Në caktimin e kohës së dënimit me burgim, prokurori llogarit periudhën e paraburgimit 

të vuajtur për të njëjtën vepër ose për një vepër penale tjetër, periudhën e dënimit me 

burgim të shlyer për një vepër penale tjetër, kur dënimi përkatës është revokuar ose kur 

për veprën penale është dhënë amnisti apo falje”. 

 

Çmojmë se, në këtë dispozitë, të Kodit të Procedurës Penale, kuptohet qartë se është 

prokurori ai, i cili duhet të shprehet nëse një i dënuar përfiton ose jo nga amnistia, kur 

urdhri i ekzekutimit të vendimit panal nxirret pas hyrjes në fuqi të ligjit për amnistinë, dhe 

të përcaktojë pjesën e mbetur të dënimit për t’u vuajtur.  

 

Pra, në rastin e të dënuarit A. M., është kompetencë e prokurorit të caktuar për ekzekutimin 

e vendimeve penale, që të shprehet nëse ky i dënuar përfiton ose jo nga Ligji nr. 33/2024, 

mosveprim i cili e ka privuar këtë shtetas nga mundësia për të përfituar nga amnistia.  

Për sa kemi parashtruar më lart, rezulton se, ky i dënuar ka kërkuar që të shprehen 

autoritetet përgjegjëse për përfitimin nga Ligji nr. 33/2024“Për dhënie amnistie”, lidhur 

me të drejtën e tij për të pasur një informacion të plotë dhe të saktë vetëm për kohën e 

mbetur të vuajtjes së dënimit. 

 

Ndaj, Avokati i Popullit vlerëson se, është i paarsyeshëm kalimi i një kompetence 

thelbësore që i takon sistemit gjyqësor e prokurorisë, ajo e llogaritjes së kohëzgjatjes së 

dënimit, tek institucionet e ekzekutimit të vendimeve penale, të cilat kanë kompetenca 

tërësisht të ndryshme. 

 

Avokati i Popullit vlerëson gjithashtu se, të tërë institucionet duhet të bashkëpunojnë në 

mënyrë proaktive, për të zbatuar detyrimet ligjore në Republikën e Shqipërisë si dhe për 

të garantuar të drejtat e individëve. Mungesa e bashkëpunimit thelbësor përkeqëson në 

çdo rast zbatimin efektiv të të drejtave të njeriut. 

 

Për sa më lart, bazuar në nenin 63, pika 3 të Kushtetutës së Republikës së Shqipërisë, ku 

thuhet se: “Avokati i Popullit ka të drejtë të bëjë rekomandime dhe të propozojë masa kur 

vëren shkelje të të drejtave dhe lirive të njeriut” si dhe në mbështetje të nenit 21/b të Ligjit 

Nr.8454 datë 04.02.1999 “Për Avokatin e Popullit”, i ndryshuar ku përcaktohet se: 

“Avokati i Popullit paraqet rekomandime për marrje masash për vënien në vend të së 

drejtës së shkelur tek organi administrativ që, sipas tij, ka shkaktuar shkelje të të drejtave 

dhe lirive”. 

 

R E K O M A N D O J M Ë: 

 

“Garantimin e të drejtës të të dënuarit me burgim A. M., për t’u informuar nga autoriteti 

përgjegjës, në lidhje me përfitimin nga Ligji Nr.33/2024 “Për dhënie amnistie” ”. 

 

Për qëndrimin që do të mbani dhe masat që do merrni në zbatim të këtij rekomandimi, na 

vini në dijeni brenda afatit ligjor 30 ditor, të parashikuar në nenin 22 të Ligjit nr.8454, 

datë 04.02.1999 “Për Avokatin e Popullit”, i ndryshuar. 

 

Duke besuar në mirëkuptimin dhe bashkëpunimin tuaj, 

 

KOMISIONERI       

                          

                 Besnik DEDA 

 


